
আকুল পরাণ মন চঞ্চল নয়ন,

পুনরপি কহে শুম্ভ দূতেরে সম্ভাষি;—

"সুগ্রীব! বীরেন্দ্র তুমি, সুধুই কি তারে,

দেখিয়া আইলা ফিরে; করীন্দ্র যেমন

আগুন দেখিয়া তার কাছে নাহি যায়?—

কাছে গিয়া কিছু তারে জিজ্ঞাসিয়াছিলা?—

একাকিনী কেন বামা বসিয়া পর্ব্বতে;

কোথায় বসতি তার, কাহার রমণী;—

অনুমানে কি বুঝিলা?—হয়েছে কি বিভা?”

"তব বলে বলী আমি, হে ত্রিলোক পতি,

আমি কি ডরাই কারে?” (কহিলা সুগ্রীব)

"রমণীর রূপ দেখে কেন বা ডরাব?

সব সুধায়েছি তারে; কাহার রমণী,

একাকিনী কেন সেথা, বসতি কোথায়।

কহিলা আমারে বামা;—"কি জিজ্ঞাস বীর,

আমারে যে ভজে আমি, তাহারি রমণী;

চিরকাল একাকিনী, সাথি নাহি মোর;

সর্ব্বত্রেই বাস মোর, যেখানে যে দেখে।

সীমন্তে সিন্দূর বিন্দু দেখি নাই প্রভো,

কেন যে, বলিতে নারি; কুমারী বলিয়া,

কিম্বা, সে রূপের আগে সিন্দূরের বিভা,

খুলিবে না বলি ধনী পরেনি সিন্দূর।”

